
NAMMINERSORNERULLUTIK OQARTUSSAT   GRØNLANDS HJEMMESTYRE 

Naalakkersuisut siulittaasuat

Landsstyreformanden

Inatsisartunut ilaasortaq Jens B. Frederiksen (Demokraatit)
c/o Inatsisartut Allattoqarfiat
Maani
  
 

Akissuteqaat, § 36, imm. 1 naapertorlugu apeqquteqaammut nr. 2009-15-
imut 

Inatsisartunut  ilaasortaq  Jens  B.  Frederiksen  (Demokraatit)  Inatsisartut 
suleriaasianni  §  36,  imm.  1  naapertorlugu  allakkatigut  11.  februar  2009 
Naalakkersuisunut  apeqquteqaateqarpoq,  inatsisilerinikkut  misissuititsineq 
professor Ole Spiermann-imit ingerlanneqartoq pillugu. Apeqquteqaat matumuuna 
akissuteqarfigineqassaaq. 

Naalakkersuisunut apeqquteqaat.
Naalakkersuisut  qaqugu  naatsorsuutigaat  professor  Ole  Spiermann-i 
misissuinermini  piariissasoq,  Naalakkersuisut  inatsisinik  atuuttunik 
unioqqutitsisimanersut pillugu? 
(Inatsisartunut ilaasortaq Jens B. Frederiksen, Demokraatit)

Naalakkersuisut akissuteqaataat.
Inatsisartut  kukkunersiuinermut  ataatsimiititaliaat  Inatsisartut 
aningaasaqarnermut  ataatsimiititaliaannit  kajumissaarneqarneq 
tunngavigalugu  ingerlatsineq  pillugu  misissuititsinermik  aallartitsipput 
2008-mi oktoberi  qaammat,  Qasigiannguani  efterskole-ssaq pillugu suliap 
septemberi  qaammat  ukioq taanna,  Ilinniartitaanermut,  Ilisimatusarnermut 
Ilageeqarnermullu  Naalakkersuisoqarfimmit  ilassutitut 
aningaasaliissuteqartoqarnissaanik  qinnuteqaatip  ingerlanneqarsimaneranut 
atatillugu.  Misissuineq  28.  oktober  2008  naammassineqarpoq. 
Misissuinermi  inassutigineqarsimavoq  Inatsisartut  kukkunersiuinermut 
ataatsimiititaliaat  suliap  ingerlasimanera  pillugu  inatsisilerinikkut 
misissuisitsissasoq.  Tamanna  tunuliaqutaralugu  misissuinermik 
aallartitsisoqanngilaq. 

Landskarsip  2007-imut  naatsorsuutaasa  suliarineqarnerat  pillugu 
aalajangiiffigisassatut  siunnersuutip  Inatsisartuni  14.  oktober  2008 
suliarineqarneranut  atatillugu  Inatsisartunut  siunnersuuteqartoqarpoq 
ilassutitut  aningaasaliissuteqartoqarnissaanut  qinnuteqaateqarnermut 
atasumik  inatsisinik  atortitsinermut  tunngasutigut  misissuisitsisoqassasoq. 
Siunnersuummi  naatsorsuutigineqarpoq  misissuisitsinerup  inernera 
Inatsisartut ataatsimiinnerata ingerlasup 28. november 2008 naannginnerani 

saqqummiunneqassasoq.  Siunnersuut  Inatsisartuni  taperserneqanngimmat, 
taanna tunuliaqutaralugu misissuisitsinermik aallartitsisoqanngilaq.  

Novemberip  13-iani  2008  Naalakkersuisut  siulittaasuat  Inatsisartut 
siulittaasoqarfiannut  siunnersuummik  nassiussivoq,  qinnutigalugulu 
Landskarsip  naatsorsuutai  pillugit  aalajangiiffigisassatut  siunnersuutip 
oqaluuserineqarnissaa ulloq 14.  november  2008-miit  28.  november  2008-
mut  kinguartinneqassasoq.  Taamatut  siunnersuuteqartoqarpoq 
siunertaralugu,  Kukkunersiuinermut  ataatsimiititaliap  siunnersuummut 
tunngatillugu  isumaliutissiissutaata,  Inatsisartut  suleriaasiannut 
naapertuuttumik  suliarineqarnissaa  suliap  Inatsisartuni 
oqaluuserineqannginnerani naammassineqarsinnaasoq. 

Landskarsip  naatsorsuutaasa  akuersissutigineqarnissaat  pillugu 
aalajangiiffigisassatut  siunnersuutip  Inatsisartuni  oqaluuserineqarneranut 
atatillugu  aammalu  inatsisitigut  misissuisitsisoqarnissaanik 
oqallittoqarnerani  oqaaseqartoqarpoq  Naalakkersuisut  ilassutitut 
aningaasaliissuteqarnissamik  qinnuteqaatip  suliarineqarneranut  atasumik 
inatsisit  atuuttut  unioqqutissimagaat,  soorluttaaq  Naalakkersuisut 
siulittaasuata  Inatsisartut  siulittaasoqarfiannut  saaffiginnissuteqarnermini 
Inatsisini tunngaviusuni aalajangersakkat saneqqullugit iliuuseqarsimasutut 
pasilliisoqartoq.  Oqallinnerullu  kingornatigut  illuatungiliuttut  ilaasortaasa 
ilaannit tusagassiorfinni oqaatiginiarneqarpoq, Naalakkersuisut siulittaasuat 
inatsisit  tunngaviusut  naapertorlugit  Inatsisartut  namminneerlutik 
aalajangersaaffigisassaannut akulerunniarsimasoq. 

Naalakkersuisut  siulittaasuata  inatsisinik  unioqqutitsisoqarsimaneranik 
pasilliinerit  sakkortuut  tunngavigalugit  aalajangiuppaa  pisariaqartoq 
arlaannaannulluunniit  atanngitsumik  suliaq  pillugu  inatsisitigut 
misissuisitsisoqartariaqartoq.  Taamaattumik  decemberip  tallimaanni  2008 
professor Ole Spiermann saaffigineqarpoq, qinnuigineqarluni suliaq pillugu 
misissuinermik ingerlatseqqullugu. 

Taamaasinerani  Qasigiannguani  efterskole-ssaq  pillugu  ilassutitut 
aningaasaliissuteqarnissamik  qinnuteqaammat  assortuuffioqisumut 
allagaatinik  quppernernik  hunnorujulikkaanik  arlalinnik 
paasissutissaateqartoqalereerpoq. Paasissutissat pigineqartut siullermeerlugit 
misissuataareerlugit  professor  Ole  Spiermann-ip  nalilerpaa 
naalakkersuisoqarfinnit  suliamut  attuumassuteqartunit  paasissutissat  suli 
annertunerusut  saqqummiunneqartariaqartut,  soorluttaaq  Inatsisartut 
siulittaasoqarfiat,  Aningaasaqarnermut  ataatsimiititaliaq  aamma 
Kukkunersiuinermut  ataatsimiititaliaq  periarfissinneqartut  misissuinermut 
ilaliinissaminnut.  Taamaaliortoqareerpallu  aatsaat 
aalajangerneqarsinnaalissaaq  apeqqutit  saqqummiunneqartut  allagaatit 
tunngavigalugit  naammaginartumik  akissutissarsineqarsinnaanersut, 
imaluunniit  paasissutissat  taakkua  Naalakkersuisut  atorfilittaannik 
Naalakkersuisunullu  ilaasortanik  apersuinikkut  itisilerneqartariaqarnersut. 

Januarip  naanerani  2009-mi  professor  Ole  Spiermann-ip  nalilerpaa 
Naalakkersuisuniit  inuit  14-it,  tamarmik  ilassutitut 
aningaasaliisoqarnissaanik  qinnuteqaatit  assortuussutaaqisut 
suliarineqarneranni  akuusimasut  apersorneqartariaqartut.  Apersuinerit 
taakkua   ilassutitut  aningaasaliinissamik  suliap  ingerlanneqarsimanera 
pillugu  allakkiaagallartoq  30.  september  2008-meersoq  tunngavigalugu 
ingerlanneqarput februarip arfinernaniit aqqaneq aappaanut 2009. 

Maanna  apersuisimanerit  eqikkakkanik  imaqarniliorneqarput,  taakkualu 
apersorneqarsimasunut  sivikitsumik  piffissaliilluni 
tusarniaassutigineqassapput.  Tamatumalu  kingorna  suliap  ingerlasimanera 
pillugu  allaaserisassatut  missingersuut  nutaaq  tusarniaassutigineqassaaq, 
Naalakkersuisunut,  Inatsisartut  siulittaasoqarfiannut,  Aningaasaqarnermut 
ataatsimiititaliamut  aamma  Kukkunersiuinermut  ataatsimiititaliamut, 
taakkualu qinnuigineqassallutik ilassutitut oqaaseqaateqaqqullugit. Taakkua 
tunuliaqutaralugit naliliineq suliarineqassaaq. 

Tamatumalu  kingorna  professor  Ole  Spiermann-ip  paasissutissat 
tamarmiusut  misissuataassavai,  inatsisitsigullu  pissutsinik  naliliinini 
inaarutaasoq  suliarissallugu,  suliap  ingerlanneqarsimanerata 
eqqartorneqareersup  pisariaqalersitaa.  Suliap  naammassillugu 
tunniunneqarnissaa  martsi  qaammat  2009-mi  pissasoq 
naatsorsuutigineqarpoq.  

Naalakkersuisut  pingaarluinnartuutissimavaat  inatsisitigut  misissuisitsineq 
eqqartuussissuserinikkut  qaffasinerpaamik  pitsaassuseqartumik 
eqqanaalluinnartumillu  ingerlanneqassasoq,  kiisaalu  suliaq  inummit 
suliassamut  piginnaaneqarluinnartumit  aammalu  Namminersornerullutik 
Oqartussanut,  kiisalu  suliap  ingerlanneqarnerani  inunnut  suliamik 
suliaqarsimasunut attuumassuteqanngilluinnartumit  ingerlanneqassasoq.  

Taamaattumik  Naalakkersuisunut  pingaaruteqarluinnarsimavoq 
misissuinerup ingerlanneqarnissaa, aammalu misissuinerup inerneriumaagaa 
apeqqusersussallugu  pissutissaqassanngitsoq,  ilisimasaqassuseq, 
inatsisilerineq  naalakkersuinikkulluunniit  isummat  eqqarsaatigalugit. 
Misissuineq  ingerlanneqartoq  annertuujuvoq,  peqqissaarluinnartumillu 
ingerlanneqarluni.  Misissuineq  taama  ittoq  maanna  suliarineqarnerminit 
sivikinnerusumik ingerlanneqarsinnaagunanngilaq.   

Inussiarnersumik inuulluaqqusillunga

Hans Enoksen

